
Shri Janaki Stavaraja

ಶ್ರೀಜಾನಕೀಸ್ತವರಾಜಃ

ಶ್ರೀಗಣೇಶಾಯ ನಮಃ ..
ಅಥಮಂಗಲಾಚರಣಂ .

ಓಂ ವಕ್ರತುಂಡಮಹಾಕಾಯ ಕೋಟಿಸೂರ್ಯಸಮಪ್ರಭ .

ನಿರ್ವಿಘ್ನಂ ಕುರು ಮೇ ದೇವ ಸರ್ವಕಾರ್ಯೇಷು ಸರ್ವದಾ .. 1..

ಓಂ ಸರ್ವರೂಪಮಯೀದೇವೀ ಸರ್ವಂ ದೇವೀಮಯಂ ಜಗತ್ .

ಅತೋಽಹಂ ವಿಶ್ವರೂಪಂ ತಾಂ ನಮಾಮಿ ಪರಮೇಶ್ವರೀಂ .. 2..

ಕದಂಬವನಚಾರಿಣೀಂ ಮುನಿಕದಂಬಕಾದಂಬಿನೀಂ
ನಿತಂಬಜಿತಭೂಧರಾಂ ಸುರನಿತಂಬಿನೀಸೇವಿತಾಂ .

ನವಾಂಬುರುಹಲೋಚನಾಮಭಿನವಾಂಬುದಶ್ಯಾಮಲಾಂ
ತ್ರಿಲೋಚನಕುಟುಂಬಿನೀಂ ತ್ರಿಪುರಸುಂದರೀಮಾಶ್ರಯೇ .. 3..

ಅಶೇಷಸಂಸಾರವಿಹಾರಹೀನಮಾದಿತ್ಯಗಂ ಪೂರ್ಣಸುಖಾಭಿರಾಮಂ .

ಸಮಸ್ತಸಾಕ್ಷಿಂ ತಮಸಃ ಪರಸ್ತಾನ್ನಾರಾಯಣಂ ವಿಷ್ಣುಮಹಂ ಭಜಾಮಿ .. 4..

ಯಂ ಶೈವಾಃ ಸಮುಪಾಸತೇ ಶಿವ ಇತಿ ಬ್ರಹ್ಮೇತಿ ವೇದಾಂತಿನೋ
ಬೌದ್ಧಾ ಬುದ್ಧ ಇತಿ ಪ್ರಮಾಣಪಟವಃ ಕರ್ತೇತಿ ನೈಯಾಯಿಕಾಃ .
ಅರ್ಹನ್ನಿತ್ಯಥ ಜೈನಶಾಸನರತಾಃ ಕರ್ತೇತಿ ಮೀಮಾಂಸಕಾಃ
ಸೋಽಯಂ ವೋ ವಿದಧಾತು ವಾಂಛಿತಫಲಂ ತ್ರೈಲೋಕ್ಯನಾಥೋ ಹರಿಃ .. 5..
ಮೃತ್ಯುಂಜಯಾಯ ರುದ್ರಾಯ ನೀಲಕಂಠಾಯ ಶಂಭವೇ .

ಅಮೃತೇಶಾಯ ಶರ್ವಾಯಮಹಾದೇವಾಯ ತೇ ನಮಃ ..
ಗುರುರ್ಬ್ರಹ್ಮಾ ಗುರುರ್ವಿಷ್ಣುಃ ಗುರುರ್ದೇವೋ ಮಹೇಶ್ವರಃ .
ಗುರುಃ ಸಾಕ್ಷಾತ್ ಪರಬ್ರಹ್ಮ ತಸ್ಮೈ ಶ್ರೀಗುರವೇ ನಮಃ .. 7..
..ಇತಿ ಮಂಗಲಾಚರಣಂ ..

ಶ್ರೀಸೀತಾರಾಮಚಂದ್ರಾಭ್ಯಾಂ ನಮಃ ..
ಅಥ ಜಾನಕೀಸ್ತವರಾಜಃ .
ತಾಂ ಧ್ಯಾಯೇ ಸ್ತವರಾಜೇನ ಪ್ರೋಕ್ತರೂಪಾಂ ಪರಾತ್ಪರಾಂ .

ಆಹ್ಲಾದಿನೀಂ ಹರೇಃಕಾಂಚಿಚ್ಛಕ್ತಿಂ ಸಾತ್ವತಸೇವಿತಾಂ .. 1..

ಶ್ರುತಿರುವಾಚ -

ಶ್ರೀಜಾನಕೀಸ್ತವರಾಜಃ

ಕೀದೃಶಃ ಸ್ತವರಾಜೋಽಯಂ ಕೇನ ಪ್ರೋಕ್ತಃ ಸುರೇಶ್ವರ .

ಕಥ್ಯತಾಂ ಕೃಪಯಾ ದೇವ!ಜಾನಕೀರೂಪಬೋಧಕಃ .. 2..
ಶ್ರೀಸಂಕರ್ಷಣಉವಾಚ -

ಬ್ರವೀಮಿ ಸ್ತವರಾಜಂ ತೇ ಶ್ರೀಶಿವೇನ ಪ್ರಭಾಷಿತಂ .

ಶ್ರುತಂ ಶ್ರೀವಕ್ತ್ರತೋ ದಿವ್ಯಂ ಪಾವನಾನಾಂ ಚ ಪಾವನಂ .. 3..

ಚಕಾರಾರಾಧನಂ ತಸ್ಯ ಮಂತ್ರರಾಜೇನ ಭಕ್ತಿತಃ .
ಕದಾಚಿಚ್ಛ್ರೀಶಿವೋರೂಪಂ ಜ್ಞಾತುಮಿಚ್ಛುರ್ಹರೇಃ ಪರಂ .. 4..

ದಿವ್ಯವರ್ಷಶತಂ ವೇದವಿಧಿನಾ ವಿಧಿವೇದಿನಾ .

ಜಜಾಪ ಪರಮಂ ಜಾಪ್ಯಂ ರಹಸ್ಯೇ ಸ್ಥಿತಚೇತಸಾ .. 5..

ಪ್ರಸನ್ನೋಭೂತ್ತದಾ ದೇವಃ ಶ್ರೀರಾಮಃ ಕರುಣಾಕರಃ .
ಮಂತ್ರಾರಾಧ್ಯೇನ ರೂಪೇಣ ಭಜನೀಯಃ ಸತಾಂ ಪ್ರಭುಃ .. 6..
ಶ್ರೀರಾಮಉವಾಚ -

ದ್ರಷ್ಟುಮಿಚ್ಛಸಿ ಯದ್ರೂಪಂ ಮದೀಯಂ ಭಾವನಾಸ್ಪದಂ .

ಆಹ್ಲಾದಿನೀಂ ಪರಾಂ ಶಕ್ತಿಂ ಸ್ತೂಯಾಃ ಸಾತ್ವತಸಮ್ಮತಾಂ .. 7..

ತದಾರಾಧ್ಯಸ್ತದಾರಾಮಸ್ತದಧೀನಸ್ತಯಾ ವಿನಾ .

ತಿಷ್ಠಾಮಿ ನ ಕ್ಷಣಾಂ ಶಂಭೋ !ಜೀವನಂ ಪರಮಂ ಮಮ .. 8..

ಇತ್ಯುಕ್ತ್ವಾ ದೇವದೇವೇಶೋ ವಶೀಕರಣಮಾತ್ಮನಃ .
ಪಶ್ಯತಸ್ತಸ್ಯ ರೂಪಂ ಸ್ವಮಂತರ್ಧಾನಂ ದಧೌ ಪ್ರಭುಃ .. 9..
ಶ್ರುತ್ವಾರೂಪಂ ತದಾ ಶಂಭುಃ ತಸ್ಯಾಃ ಶ್ರೀಹರಿವಕ್ತ್ರತಃ .
ಅಚಿಂತಯತ್ಸಮಾಧಾಯಮನಃ ಕಾರಣಮಾತ್ಮನಃ .. 10..
ಅಸ್ಫುರತ್ಕೃಪಯಾ ತಸ್ಯ ರೂಪಂ ತಸ್ಯಾಃ ಪರಾತ್ಪರಂ .

ದುರ್ನಿರೀಕ್ಷ್ಯಂ ದುರಾರಾಧ್ಯಂ ಸಾತ್ವತಾಂ ಹೃದಯಂಗಮಂ .. 11..

ಆಶ್ರಯಂ ಸರ್ವಲೋಕಾನಾಂ ಧ್ಯೇಯಂಯೋಗಿವಿದಾಂ ತಥಾ .

ಆರಾಧ್ಯಂ ಮುನಿಮುಖ್ಯಾನಾಂ ಸೇವ್ಯಂ ಸಂಯಮಿನಾಂ ಸತಾಂ .. 12..

ದೃಷ್ಟ್ವಾಶ್ಚರ್ಯಮಯಂ ಸರ್ವ ರೂಪಂ ತಸ್ಯಾಃ ಸುರೇಶ್ವರಃಂ
ತುಷ್ಟಾವಜಾನಕೀಂ ಭಕ್ತ್ಯಾ ಮೂರ್ತಿಮತೀಂ ಪ್ರಭಾವಿನೀಂ .. 13..

ಸ್ತುತಿ ಪ್ರಾರಂಭಃ
ಚರಣಾರವಿಂದ –

ವಂದೇ ವಿದೇಹತನಯಾಪದಪುಂಡರೀಕಂ
ಕೈಶೋರಸೌರಭಸಮಾಹೃತಯೋಗಿಚಿತ್ತಂ .

ಹಂತುಂ ತ್ರಿತಾಪಮನಿಶಂ ಮುನಿಹಂಸಸೇವ್ಯಂ
ಸನ್ಮಾನಸಾಲಿಪರಿಪೀತಪರಾಗಪುಂಜಂ .. 14..

ಶ್ರೀಜಾನಕೀಸ್ತವರಾಜಃ

ಚರಣತಲ –

ಪಾದಸ್ಯ ಯಾವಕರಸೇನ ತಲಂ ಸುರಕ್ತಂ
ಸೌಭಾಗ್ಯಭಾಜನಮಿದಂ ಹಿ ಪರಂ ಜನಾನಾಂ .

ಯುಕ್ತೀಕೃತಂ ಸುಭಜತಾಂ ತವ ದೇವಿ ನಿತ್ಯಂ
ದತ್ತಾಶ್ರಯಂ ಸುಮನಸಾಂ ಮನಸಾನುರಾಗಂ .. 15..

ಅಂಗುಲೀ –

ಪಾದಂಗುಲೀನಖರುಚಿಸ್ತವ ದೇವಿರಮ್ಯಾ
ಯೋಗೀಂದ್ರವೃಂದಮನಸಾ ವಿಶದಾ ವಿಭಾವ್ಯಾ .
ತ್ರೈತಾಪ ಕ್ಲಾಂತ್ಯುಪಶಮಾಯ ಶಶಾಂಕಕಾಂತಿ
ದೋಷೇಣ ಕಿಂ ಸಮುಪಯಾತಿ ತುಲಾಂ ಯುತಾ ಸಾ .. 16..

ನೂಪುರ –

ಮಂಜೀರ ಧೀರನಿನದಂ ಕಲಹಂಸಕಾಲೀ
ಹಾಸಾಯ ಸಾ ಭವತಿ ಭಾವಯತಿ ತ್ವದೀಯಂ .

ಕಿಂಚಾಯರಂ ರಸಿಕಮೌಲಿಮನೋ ನಿಯಂತುಂ
ದೃಷ್ಟಂ ಮಯಾ ಪರಮಕೌಶಲಮತ್ರ ತಸ್ಯ .. 17..
ಗುಲ್ಫ –
ಸಿದ್ಧೀಶಬುದ್ಧಿವರರಂಜನಗೂಢಗುಲ್ಫೌ
ಪಾದಾರವಿಂದಯುಗಲೌ ಜನತಾಪವರ್ಗೌ .

ವಿಂದಂತಿ ತೇ ತ್ರಿಭುವನೇಶ್ವರಿ!ಭಾವಸಿದ್ಧಿಂ
ಧ್ಯಾಯಂತಿಯೇ ನಿಖಿಲ ಸೌಭಗಭಾನುಭಾಜೌ .. 18..

ಶ್ರೀಚರಣ –

ಹೇಮಾಭಿವರ್ದ್ಧಿತವಿಭೂಷಣಭೂಷಿತಂತೇ
ತ್ರೈಲೋಕ್ಯತೇಜ ಇವ ಮಂಜುಲ-ಪುಂಜಭೂತಂ .

ಭಾವಾಮಿ ಸುಂದರಿ ಪದಂ ಸರಸೀರುಹಾಭಂ
ಭೀತಾಭಯಪ್ರದಮನಂತಮನೋಭಿಧ್ಯೇಯಂ .. 19..

ನಿತಂಬ –

ಚಕ್ರಾಭಹಾರಿಸುನಿತಂಬಯುಗಂ ಭವತ್ಯಃ
ಧ್ಯೇಯಂ ಸುಧೀಭಿರನಿಶಂ ರಸನಾಭಿಷಕ್ತಂ .

ಧ್ಯಾನಾಸ್ಪದಂ ರಘುಪತೇರ್ಮನಸೋ ಮುನೀನಾಂ
ಭಾವೈಕಗಮ್ಯಮಮರೇಶನತಾಂಘ್ರಿಪದ್ಮೇ .. 20..

ಕಟಿ –

ಕೌಶೇಯ ವಸ್ತ್ರ ಪರಿಣದ್ಧಮಲಂಕೃತಂ ತೇ

ಶ್ರೀಜಾನಕೀಸ್ತವರಾಜಃ

ಕಾರ್ತಸ್ವರಾಶನಿಮಣಿ ಪ್ರವರಪ್ರವೇಕೈಃ .
ರತ್ನೋತ್ತಮೈ ರಸನಯಾ ಗ್ರಹಕಾಂತಿಮದ್ಭಿ-
ರ್ಭಾಸ್ವಂತಿ ನಿರ್ಮಿತತಯಾ ಸ್ವಧಿಯಂತಿ ಮಧ್ಯಂ .. 21..

ಉದರ –

ಅಶ್ವತ್ಥಪತ್ರನಿಭಮಂಬ ಧಿಯೋದರಂತೇ
ಭವ್ಯಂ ಭವಾಬ್ಧಿತರಿಕೇವಲಕಾಲನಾಶೇ .

ಭೂಯೋ ನ ಭಾವಿ ಜನನೀಜಠರೇನಿವಾಸ-

ಸ್ತೇಷಾಂ ಮನೋ ಧರಣಿಜೇಽತ್ರ ಸುಲಗ್ನಮಾಸೀತ್ .. 22..

ನಾಭಿ –

ನಾಭೀಹೃದಂ ಹರಿಮನಃ ಕರಿಣಃ ಕೃಶಾಂಶೋ
ಪುಷ್ಟಿಪ್ರದಂ ಪ್ರಚಲಿತಂ ತ್ರಿವಲೀತರಂಗಂ .

ರಾಜೀಸುಶೈವಲನಿಭಂ ಭ್ರಮಿಭೂತರೋಮ್ಣಾಂ
ಶಾಂತ್ಯೈ ತವ ತ್ರಿತಪತಾಮತಿಭಾವಯಾಮಃ .. 23..
ವಕ್ಷೋಜ –

ನೀಲಾಭಕಂಚುಕಮಣೀಂದ್ರಸಮೂಹನಿಷ್ಕೈ-
ರ್ವಕ್ಷೋಜಯುಗ್ಮಮತಿತುಂಗಮಲಂಕೃತಂತೇ .

ಹಾರೈರ್ಮನೋಹರತರೈಸ್ತರುಣಿ! ಕ್ಷಿತೀಜೇ!
ಸೌಂದರ್ಯವಾರಿನಿಧಿವಾರಿತರಂಗಸಂಗಂ .. 24..

ಬಾಹು –

ಬಾಹೂಮೃಣಾಲಮದಖಂಡನಪಂಡಿತೌ ತೇ
ಭೀತಾಭಯಪ್ರದವದಾನ್ಯತಮೌ ಜನಾನಾಂ .

ರುಕ್ಮಾಂಗದಾಂಕಿತ-ವಿಟಂಕಿತಮುದ್ರಿಕೌ ತೌ
ಹೈರಣ್ಯಕಂಕಣಧೃತಾವಲಯೌ ಭಜಾಮಃ .. 25..
ಕಂಠ –

ಕಂಠಂ ಕಪೋತ-ತರುಣೀಗಲಕಾಂತಿಮೋಷಂ
ಭೂಷೈರನೇಕವಿಧಭೂಷಿತ-ಮಂಬ ತುಭ್ಯಂ .

ಧ್ಯಾಯೇಮಮಾನಸವಿಶುದ್ಧಿಕೃತೇ ಕಪಾಲೋ
ಯೋಗೀಂದ್ರಭಾವಿತಪದೇ ಶಮದೇ ಶರಣ್ಯೇ .. 26..

ಮುಖಮಂಡಲ –

ವಕ್ತ್ರೇಂದುಮಿಂದುಚಯಖಂಡಿತಮಂಡಿತಾಂಶು
ಖಂಡಾಂಶಪಂಡಿತಮನಃ ಪರಿದಂಡಿತಾಶಂ .

ಸನ್ಮಾನಸಾಬ್ಜಮುದಿತದ್ಯುತಿದಂ ವರೇಣ್ಯಂ

ಶ್ರೀಜಾನಕೀಸ್ತವರಾಜಃ

ರಾಮಾಕ್ಷಿತಾರಕಚಕೋರಮಹಂ ಭಜೇ ತೇ .. 27..

ಮುಖ –

ತಾಂಬೂಲರಾಗಪರಿರಂಜಿತದಂತಪಂಕ್ತಿ
ಪ್ರದ್ಯೋತಿತಾಧರಮಧಃ ಕೃತಬಿಂಬರಾಗಂ .

ಈಷತ್ಸ್ಮಿತದ್ಯುತಿಕಟಾಕ್ಷವಿಕಾಶಿತಾಶಂ
ವಕ್ತ್ರಂ ಪರೇಶನಯನಾಸ್ಪದಮಾಭಜೇ ತೇ .. 28..

ನಕಬೇಸರ –

ನಾಸಾಗ್ರಮೌಕ್ತಿಕಫಲಂ ಫಲದಂ ಪರೇಶೇ
ಧ್ಯಾಯಂತಿಯೇ ಚ ನಿಜಜಾಡ್ಯವಿನಾಶಹೇತೋ .

ತ್ರೈಲೋಕ್ಯನಿರ್ಮಲಪದಂ ಸುಮುಖಂ ತ್ವದೀಯಂ var ಸುಖದಂ ತ್ವದೀಯಂ
ಸ್ವೇಚ್ಛಾಭಿಕಾಂಕ್ಷಿಣ ಇದಂ ಬಹುಸೋ ರಸಜ್ಞಾಃ .. 29..
ನೇತ್ರ –
ಜ್ಞಾನಂ ನಿರಂಜನಮಿದಂ ವಿವದಂತಿಯೇ ತೇ
ಮುಹ್ಯಂತಿ ಸೂರಿನಿವಹಾಸ್ತರುಣೀಕಟಾಕ್ಷೈಃ .
ನಾಲೋಕಯಂತಿ ನಿತರಾಂ ತವ ದೇವಿತಾವದ್
ದೀರ್ಘಾಯುಷಾಕ್ಷಿಯುಗಮಂಜನರಂಜಿತಂ ತೇ .. 30..

ಭೌಹೇಂ –

ಭ್ರೂವಲ್ಲರೀವಿಲಸಿತಂ ಜಗದಾಹುರೀಶೇ
ವ್ಯಾಸಾದಯೋಮುನಿವರಾಸ್ತುತ ಏವ ನಿತ್ಯಂ .

ನಾಶಾಯ ತಸ್ಯ ತರುಣೀತಿಲಕೇ ತ್ವದೀಯಾ
ಪಾಶೀಕೃತಾ ಹರಿಮನೋಮೃಗಬಂಧನಾಯ .. 31..

ಭಾಲ –

ಭಾಲಂ ವಿಶಾಲಮತಿಸೌಭಗಭಾಜನಂ ತೇ
ಸಿಂದೂರವಿಂದುರುಚಿರದ್ಯುತಿದೀಪ್ತಿಮಂತಂ .

ಪಿಂಡೀಕೃತಃಕಿಮುತರಾಗ ಇತೀವ ತಸ್ಮಿನ್
ಪ್ರದ್ಯೋತತೇ ಜನನಿ ಜಾಗತಜನ್ಮಭಾಜಾಂ .. 32..

ಕರ್ಣ –

ಆದರ್ಶವರ್ತುಲಕಪೋಲವಿಲೋಲಲೋಲಂ
ಕರ್ಣಾವತಂಸಯುಗಲಂ ಜನಜಾಡ್ಯನಾಶಂ .

ಸೂರ್ಯಾದಿಕಾಂತಿಹರಮಾಶ್ರಯಮೋಜಸಾಂತೇ
ತೀವ್ರಂ ಧಿಯಾ ಧರಣಿಜೇ ಸ್ವಧಿಯಂತಿ ಧೀರಾಃ .. 33..
ಕರ್ಣಫೂಲ –

ಕಾಲೋವಿಭೇತಿ ಜಗತಾಮತಿಭಕ್ಷಕಸ್ತೇ
ಜೈವಾತೃಕೋ ಭವದಸೀಮಗುಣೋ ಯತೋ ಸೌ .

ಸರ್ವಾತಿವಲ್ಲಭತಯಾ ಭಜನೀಯ ರೂಪೇ
ಮನ್ಯಾಮಹೇ ಹರಿರಿತಿ ಶ್ರುತಿಭೂಷಸಾರಂ .. 34..

ಕೇಶಪಾಶ –

ಸೀಮಂತಮಂಬತವ ಸುಂದರತಾತಿಸೀಮಂ
ಮುಕ್ತಾವಿಭೂಷಿತಮಲಂ ಸಮಭಾಗಭಾಜಂ .

ನಿಃಸೀಮತಾಪದಕೃತೇ ಯತಯೋಯತಂತಿ
ಜಾನೀಮಹೇ ಮಹಿತವಂದಿತಸೀಮಮೂರ್ತೇ .. 35..

ದರ್ಭಾಗ್ರಭಾಗಸದೃಶೀ ಸುದೃಶಾಂ ತ್ರಿಲೋಕ್ಯಾಃ .. 36.. var ವಿಲೋಕ್ಯಾಃ
ಸಾಡೀ –

ಸಾಟೀಸುಸೂಕ್ಷ್ಮತರಾತಿಗತಾತಿ ನೀಲಾ
ಸೌವರ್ಣಸೂತ್ರ ಕಲಿತಾ ಕೃಪಯಾವೃತಾತೇ .

ಭರ್ತುಃಸ್ವರೂಪಮನುಭಾವಯತಾಂ ಜನಾನಾಂ
ಪ್ರೀತ್ಯೈ ಕರೋಷಿ ಪರದೇವಿಯದಾಪಿಧಾನಂ .. 37..

ಸ್ವರೂಪವರ್ಣ ವರ್ಣನ –

ಪಾರೇ ಗಿರಾಂ ಗುಣನಿಧೇ! ಶ್ರುತಯೋ ವದಂತಿ
ರೂಪಂ ತ್ವದೀಯಮಪರಂ ಮನಸೋಪ್ಯಗಮ್ಯಂ .

ಸಾಕ್ಷಾತ್ ಕಥಂ ಸರಸಿಜಾಕ್ಷಿ ಭವೇದೃತೇ ತೇ
ಬುದ್ಧೌ ಕೃಪಾಮನು ಕೃಶೋದರಿ ಮಾದೃಶಾಂ ತತ್ .. 38..

ಕಿಂ ಚಿತ್ರಮತ್ರ ಜನನಿ!ಪ್ರಭಯಾ ಪ್ರಕಾಶ್ಯಂ
ವಿಶ್ವಂ ವದಂತಿ ಮುನಯಸ್ತವ ದೇವಿ!ದೇವಾಃ .
ಜಾತಾಶ್ರಯಸ್ತ್ರಿಭುವನೈರ್ಗುಣತೋಭಿವಂದ್ಯ-
ಸ್ತ್ರಾಣಾದಿಕರ್ಮ ವಿಭವಂ ಪರಮಸ್ಯ ಯಸ್ಯಾಃ .. 39..
ವೇದಾಸ್ತವಾಂಬ!ವಿವದಂತಿ ನಿಜಸ್ವರೂಪಂ
ನಿತ್ಯಾನುಭೂತಿಭವಭಾವಪರಾಃ ಪರೇಶೈಃ .
ನಿರ್ಣೇತುಮದ್ಯ ಯತಯಸ್ತಪಸಾ ಯತಂತೇ
ಬೋಧಾಯ ಪಾದಸರಸೀರುಹಯುಗ್ಮಭೃಂಗಾಃ .. 40..

ಜಾತಂ ತ್ವದೇವ ನಿತರಾಂ ಜಗತಾಂ ನಿದಾನಂ
ಮನ್ಯಾಮಹೇ ತದಿದಮಂಬ! ಕೃತಂ ಶ್ರುತೀನಾಂ .

ಸರ್ವಂಯತಃ ಖಲು ವಿಚೇಷ್ಟಿತಮಾಶು ಶಕ್ತೇಃ
ಕಾರ್ಯಂ ಹಿ ಕಾರಣಗುಣಾನವಲಂಬ ವಿದ್ಯಾತ್ .. 41..

ಜಾನೀಮಹೇ ಜನನಿ! ತೇ ನಯನಾರವಿಂದ-

ಸ್ಯೋನ್ಮೀಲನೇಽಜನಿ ಜಗತ್ ಕ್ಷಯಸ್ತನ್ನಿಮೀಲಾತ್ . var ಕ್ಷಯತಾನ್ನಿಮೀಲಾತ್
ವೈಷಮ್ಯಶೂನ್ಯಸಮತಾಂ ಸಮುಪಾಗತೇ ಯ-

ತ್ಸ್ಯಾದಸ್ಯ ಪಾಲನಮಸಂಶಯಮಸ್ಯ ನೂನಂ .. 42..

ಜ್ಞಾತಂತ್ವದೀಯಮಪರಂ ಚರಿತಂ ವಿಶಾಲಂ
ಭಾವಂ ಭವೇ ನನುನಿಜೇ ಪ್ರಕಟೀಕರೋಷಿ .

ಪ್ರೇಮ್ಣೈವ ತೈಃ ಪ್ರಥಮತಃ ಪರಮಾನುಭಾವಂ
ಭಾವ್ಯಂ ಪದಾಬ್ಜಮನಿಶಂ ಸ್ವಜನೈರತಸ್ತೇ .. 43..

ಯೇಷಾಮದಃ ಪರಮವಸ್ತು ಚ ತಜ್ಜನಾನಾಂ
ಪ್ರದ್ಯೋತತೇ ಜನಕಜಾಚರಣಾರವಿಂದಂ .

ಸರ್ವಂಸಮೀಕ್ಷ್ಯ ಇಹ ಕರ್ಮಮನೋವಚೋಭಿ-

ರ್ಬ್ರಹ್ಮಸ್ವರೂಪಮತಿದುರ್ಲಭತಾನುಸೇವ್ಯಂ .. 44..

ಕಿಂ ದುರ್ಲಭಂ ಚರಣಪಂಕಜಸೇವಯಾ ತೇ
ಪೂರ್ಣಾರಮಂತಿ ರಮಣೀಯತಯಾ ತ್ರಿಲೋಕ್ಯಾಂ .

ವಸ್ತುಪ್ರಕಾಶವಿಶದಂ ಹೃದಯೇ ತ್ವದೀಯಂ
ತೇಷಾಮಹೋ ಕಿಮುತ ಸಾಧನಕೋಟಿಯತ್ನೈಃ .. 45..
ಧನ್ಯಾಸ್ತ ಏವ ತವ ದೇವಿ ಪದಾರವಿಂದಂ
ಸ್ಯಂದಾಯಮಾನಮಕರಂದಮಹರ್ನಿಶಂಯೇ .

ಭೃಂಗಾಯಮಾನಮನಸೋ ನಿತರಾಂ ಭಜಂತೇ
ಭಾವಾವಬೋಧನಿಪುಣಾಃ ಪರದೇವತಾಯಾಃ .. 46..
ಪಾದಾಬ್ಜರಾಗಪರಿರಂಜಿತಚಿತ್ತಭೃಂಗೋ
ಯೇಷಾಂ ಸಮೀಕ್ಷ್ಯ ಇಹ ಜಾತಮಿದಂ ಸ್ವರೂಪಂ .

ತೇಷಾಂ ನ ಕಿಂ ಪ್ರವದತೇ ಪರಿತೋ ವರಿಷ್ಠಂ
ಸಾಧ್ಯಂ ಭವೇದಿಹ ಪರತ್ರ ನ ಕಿಂಚಿದನ್ಯತ್ .. 47..

ಚುಂಬಂತಿ ಚಿದ್ಘನಮಹೋಮಕರಂದಮಸ್ಯಾ
ದೇವೈರ್ಮುನೀಂದ್ರನಿಚಯೈರತಿ ದುರ್ಲಭಂ ತೇ .

ಪಾದಾಬ್ಜಯೋರತಿವಿಕಾಶವಿಲಾಸಬೋಧ-

ರ್ಸ್ಯಾದೇವ ದೇವಿ ತವಕಾಂತನಿಜಸ್ವರೂಪೇ .. 48..

ಯಾವನ್ನ ತೇ ಸರಸಿಜದ್ಯುತಿಹಾರಿಪಾದೇ
ನಸ್ಯಾದ್ರತಿಸ್ತರುನವಾಂಕುರಖಂಡಿತಾಶೇ
ತಾವತ್ಕಥಂ ತರುಣಮೌಲಿಮಣೇ ಜನಾನಾಂ
ಜ್ಞಾನಂ ದೃಢಂ ಭವತಿ ಭಾಮಿನಿ ರಾಮರೂಪೇ .. 49..

ಸಾಕ್ಷಾತ್ತಪೋವ್ರತಯಮೈರ್ನಿಯಮೈಃ ಸಮೀಹೇ
ಕರ್ತುಂಕೃಪಾಮೃತಮಿಹ ಪ್ರಸಭಂ ಸ್ವರೂಪಂ .

ನಾಥಸ್ಯತೇ ಶ್ರುತಿವಚೋ ವಿಷಯಂಕಥಂಸ್ಯಾ-
ನ್ಮೂಢೋವೃಥೋತ್ಸೃಜತಿ ದೇವಿ ಸುಖಾನ್ಯಮೂನಿ .. 50..

ಯೋಗಾಧಿರೂಢಮುನಯೋ ಹರಿಪಾದಪದ್ಮೇ
ಧ್ಯಾಯಂತಿಯೇ ಚರಣಪಂಕಜಯುಗ್ಮಮಂತಃ .
ವಾಂಛಂತಿ ವಿಘ್ನಶತತೋಪ್ಯನಿವಾರ್ಯಮಾಣಾಂ
ಭಕ್ತಿಂ ಭವಾಬ್ಧಿತರಣಾಯ ಕೃಪಾಪಯೋಧೇ .. 51..

ಚಾರ್ವಂಗಿತೇ ಚರಣಚಾರಣವಂದಿಸಂಗಂ var ಚಾರ್ವಂಕಿತೇ
ಮಹ್ಯಂ ವಿದೇಹ ತನಯೇ ಪರಿದೇಹಿ ನಾನ್ಯಂ .

ಯಾಚೇವರಂ ವರವಿದಾಂ ವರದೇ ಭವತ್ಯಾ
ಯೇನಾಮುನಾ ತವ ಧವೇ ಮಮ ರಂಜನಾ ಸ್ಯಾತ್ .. 52..

ಯಾಚೇಽಹಮಂಬ ರಘುನಂದನಮೂರ್ತಿಭಾವಂ
ಸಾರ್ದ್ಧಂ ತ್ವಯಾತಿದೃಢ ಮಂಜಲಿನಾವಿಶೇಷಂ .

ತ್ವಂ ದೇಹಿ ವೇತ್ತೃವರದೇ ಮುನಿಸಂಘಮುಖ್ಯಾ-
ಮನ್ಯಂತಿವಲ್ಲಭತರಾಂ ಸ್ವಪತೇಭವಂತೀಂ .. 53..

ಉಪಸಂಹಾರ –

ಏವಂಸ್ತುತ್ವಾ ಪರಂ ರೂಪಂ ಜಾನಕ್ಯಾ ಜಾಡ್ಯನಾಶನಂ .

ಉಪಾರರಾಮ ಶಾಂತಾತ್ಮಾಯೋಗೇಶ್ವರಃ ಸದಾಶಿವಃ .. 54..
ನಿರೀಕ್ಷ್ಯ ತನ್ಮುಖಾಂಭೋಜಂ ಭಾವಯನ್ ರೂಪಮದ್ಭುತಂ .

ಕಾಂಕ್ಷಂ ಸ್ತಸ್ಯಾಃ ಪರಾಂ ಭಕ್ತಿಂ ಪಾದಪಂಕಜಯೋರ್ದೃಢಾಂ .. 55..

ಉವಾಚ ತಂ ವರಾರೋಹಾ ಜಾನಕೀ ಭಕ್ತವತ್ಸಲಾ .

ಏವಮಸ್ತು ಮಹಾದೇವಯತ್ತ್ವಯೋಕ್ತಂ ಚ ನಾನ್ಯಥಾ .. 56..

ಅನ್ಯತ್ತೇ ಕಾಂಕ್ಷಿತಂ ಬ್ರೂಹಿ ದಾಸ್ಯಾಮಿ ದೇವದುರ್ಲಭಂ .

ಸತ್ಯಾಮ್ಮಯಿಕೃಪೋನ್ಮುಖ್ಯಾಂ ನ ಕಿಂಚಿಂತಸ್ಯದುರ್ಲಭಂ .. 57..

ಪ್ರಸನ್ನವದನಾಂ ದೃಷ್ಟ್ವಾ ಸೋಽಪಿ ದೇವಶಿರೋಮಣಿಃ .
ಯಯಾಚೇ ವರಮಾತ್ಮೀಯಂ ರಹಸ್ಯಂ ಭಾವಬೋಧಕಃ .. 58..

ಪ್ರಾದಾತ್ತಸ್ಮೈ ವದಾನ್ಯಾ ಸಾ ಯದ್ಯನ್ಮನಸಿಕಾಂಕ್ಷಿತಂ .

ವರಂ-ವರೇಶ್ವರೀ ಸಾಕ್ಷಾತ್ಪುನರುವಾಚ ಸಾ ಹಿತಂ .. 59..

ಅಯಂ ಪವಿತ್ರಮೌಲಿರ್ಮೇ ಸ್ತವರಾಜಃ ತ್ವಯಾಶಿವ .

ಪ್ರಕಾಶಿತೋತಿಗೋಪ್ಯೋಽಪಿ ಮತ್ಪ್ರಸಾದಾತ್ಸುರೋತ್ತಮ .. 60..

ಫಲಶ್ರುತಿ ನಿಷ್ಕಾಮ –

ಯಃ ಪಠೇದಿಮಮಗ್ರೇ ಮೇ ಪೂಜಾಕಾಲೇ ಪ್ರಯತ್ನತಃ .
ತಸ್ಯೇಹಾಮುತ್ರ ಕಿಂಚಿನ್ನ ವಸ್ತುಸ್ಯಾದ್ದೃಗಗೋಚರಂ .. 61..

ಫಲಶ್ರುತಿ ಸಕಾಮ –

ಧನಂ ಧಾನ್ಯಂ ಯಶಃ ಪುತ್ರಾನೈಶ್ವರ್ಯಮತಿಮಾನುಷಂ .

ಪ್ರಾಪ್ಯೇಹಾಮೋದತೇ ಭೂಯೋಮತ್ಪದಂ ತದ್ವ್ರಜೇತ್ಸಹ .. 62..

ಯದ್ಯಲ್ಲೋಕೋತ್ತರಂ ವಸ್ತು ತ್ರಿಷುಲೋಕೇಷು ದೃಶ್ಯತೇ .

ತತ್ಸರ್ವಮಸ್ಯ ಪಾಠೇನ ಪ್ರಾಪ್ನುಯಾದ್ಭುವಿಮಾನವಃ .. 63..
ಆಜ್ಞಾ –

ಇದಂ ಮೇ ಪರಮೈಕಾಂತಂ ರಹಸ್ಯಂ ಸುರಸತ್ತಮ .

ನ ಪ್ರಕಾಶ್ಯಂ ತ್ವಯಾ ಶಂಭೋ ಶಠಾಯ ಭಾವದ್ವೇಷಿಣೇ .. 64..

ಭಕ್ತಿರ್ಯಸ್ಯಾತಿದೇವೇಶೇ ಸರ್ವೈಶ್ವರ್ಯೇ ತಥಾ ಮಯಿ .

ಗುರೌಸರ್ವಾತ್ಮ ಭಾವೇನ ವಿದ್ಯತೇಭಕ್ತಿರುತ್ತಮಾ .. 65..

ತಸ್ಮೈ ದೇಯಂ ತ್ವಯಾ ಶಂಭೋ ಭಾವನಾರ್ದ್ರಹೃದೇ ಗುರೌ .

ಸರ್ವಭೂತಹಿತಾರ್ಥಾಯ ಶಾಂತಾಯ ಸೌಮ್ಯಮೂರ್ತಯೇ .. 66..

ಇತ್ಯುಕ್ತ್ವಾ ಭಾವನಾಮೂರ್ತಿಃ ಸೀತಾ ಜನಕನಂದಿನೀ .

ಕೃಪಾಪಾತ್ರಾಯ ತಸ್ಮೈ ಸಾ ಪುನಃ ಪ್ರಾದಾದ್ವರಾಂತರಂ .. 67..

ಸರ್ವದುಃಖಪ್ರಶಮನಂ ಜಾನಕ್ಯಾಸ್ತು ಪ್ರಸಾದತಃ .. 68..
..ಇತಿ ಶ್ರೀಮದಗಸ್ತ್ಯಸಂಹಿತಾಂತರ್ಗತಃ ಪರಮರಹಸ್ಯಃ
ಶ್ರೀಜಾನಕೀಸ್ತವರಾಜಃ ಸಂಪೂರ್ಣಃ ..
ಇತಿ ಶುಭಂ ..

The individual bodily description in the verses is

given in Hindi for reference.

NA

Shri Janaki Stavaraja

